
UCAPAN PERDANA MENTERI DI ISTIADAT 
MENGADAP PADA HARI KEPUTERAAN 
DULI YANG MAHA MULIA SERI PADUKA 
BAGINDA YANG DI PERTUAN AGUNG, DI 
ISTANA NEGARA, KUALA LUMPUR PADA 

7HB JUN, 1972 

Mengadap Kebawah Duli Yang Maha Mulia Serf Paduka Baginda 
Al-Sultan Tuanku Abdul Halim Muadzam Shah ibni Al-Marhum 
Sultan Badlishah, Yang Dipertuan Agung Malaysia. 

Ampun Tuanku beribu-ribu ampun, 

Pada hari yang berbahagia hii, patik dengan perasaan penuh 
hormat dan takzim menyembahkan ucapan setinggi-tinggi tahniah 
terhadap Kebawah Duli Tuanku bagi pihak Kerajaan dan rakyat 
Malaysia bersempena dengan Hari Keputeraan Duli Yang Maha 
Mulia Tuanku. 

Patik juga mengambil sempena Hari yang berbahagia ini untuk 
mengulangi ikrar taat setia patik dan ahli-ahli Jemaah Menteri, 
Pegawai-pegawai Kerajaan, Anggota-anggota Pasukan Kesela-
matan dan seluruh rakyat Malaysia terhadap Kebawah Duli 
Tuanku. 

Ampun Tuanku, 

Zaman pemerintahan Duli Tuanku adalah bermula serentak 
dengan zaman pembangunan mengikut Dasar Ekonomi Baru. 
Semenjak dasar itu di terima oleh Parlimen dalam bulan Julai 
yang lalu, langkah-langkah telah dibuat oleh Kerajaan Tuanku 
bagi mengadakan asas-asas untuk menjayakan projek-projek yang 
disusun dalam Rancangan Malaysia Kedua. 

Lembaga Padi dan Beras Negara telah ditubuhkan. Perbadanan 
Pembangunan Bandar (UDA) telah dilancarkan. Lembaga Kema-
juan Perikanan dan Syarikat Perusahaan Makanan Malaysia 
(FIMA) telah diwujudkan. Semua Perbadanan-perbadanan ini 
adalah bertujuan bagi mencapai matlamat-matlamat Dasar 
Ekonomi Baru itu di samping badan-badan yang ada seperti 
M A R A , PERNAS dan Perbadanan-perbadanan Kemajuan Negeri. 

Dalam bidang pembukaan tanah pula, Kerajaan Tuanku telah 
menyusun rancangan tanah secara besar-besaran di Pahang 
Tenggara, di Johor Tenggara dan di Trengganu Tengah. Kerajaan 
berharap dengan terlaksananya rancangan-rancangan itu dan juga 
rancangan-rancangan perindastrian lainnya, rakyat Kebawah Duli 
Tuanku akan dapat menikmati taraf hidup yang lebih tinggi. 

Langkah-langkah sedang diambil untuk menyusun semula 
masyarakat supaya cara hidup sebahagian besar rakyat yang 
dikatakan kais pagi makan pagi ditukar menjadi cara hidup 
moden yang berlandaskan ekonomi kewangan. Dengan demikian, 
rakyat dipercayai akan dapat menikmati kehidupan yang moden, 
teratur dan sempurna. 

Ampun Tuanku, 

Sungguhpun Negara masih lagi menghadapi ancaman musuh 
disempadan antara Malaysia dan Thailand dan di Sarawak, 
kedudukan keselamatan pada keseluruhannya adalah sentiasa 
terkawal di bawah pemerintahan Duli Tuanku. Pasukan-pasukan 
Keselamatan sedang menjalankan gerakan besar-besaran untuk 
menghapuskan musuh-musuh negara itu dan dengan kerjasama 
rakyat yang taat setia, telah mendapat kejayaan-kejayaan yang 
memuaskan. Adalah harapan Kerajaan Tuanku dalam masa 
yang tidak lama lagi seluruh negara akan kembali kepada suasana 
aman dan tenteram seperti sediakala. 

Ampun Tuanku, 

Pada waktu ini dasar luar negeri Kerajaan Tuanku yang tegas, 
bebas dan berkecuali telah mendapat penghormatan yang semakin 
luas dari negara-negara dunia termasuk kuasa-kuasa besar. 
Gagasan Pengecualian Asia Tenggara diterima penuh oleh negara-
negara jiran sepertimana yang termaktub dalam Deklarasi Kuala 
Lumpur dan dianggap oleh negara-negara yang bersahabat sebagai 
satu langkah positif untuk membawa serta mengekalkan keamanan 
dan kestabilan dunia rantau ini. 

Perkembangan-perkembangan dalam hubungan antarabangsa di 
masa akhir-akhir ini iaitu lawatan Presiden Nixon ke China dan 
juga ke Soviet Union baru-baru ini adalah tanda-tanda yang 
menunjukkan berkurangnya ketegangan antara kuasa-kuasa besar. 

Adalah harapan dan doa patik-patik sekalian supaya peristiwa-
peristiwa ini bukan saja akan menghapuskan ketegangan dunia 
tetapi juga akan mewujudkan keamanan dan kerjasama di antara 
kuasa-kuasa besar yang tak dapat tidak akan memberi munafaat 
besar kepada manusia seterusnya. 

Ampun Tuanku, 

Patik suka menyatakan bahawa semua rancangan-rancangan 
yang dilaksanakan oleh Kerajaan Tuanku dalam bidang ekonomi, 
sosial dan pelajaran adalah bertujuan untuk memberi kehidupan 
yang lebih sempurna kepada rakyat jelata sekalian supaya mereka 
dan keturunan akan datang dapat hidup dalam keadaan aman dan 
sentosa dalam negara yang dicintai ini. 

Akhirnya, patik berdoa kehadrat Allah Subhanahu Wataala 
mudah-mudahan Allah melanjutkan usia Tuanku dan Seri Paduka 
Baginda Raja Permaisuri Agung, sentiasa berada dalam keadaan 
sihat walafiat kekal bersemayam di atas takhta Kerajaan negara 
Malaysia ini. 

Demikianlah sahaja persembahan patik pohonkan ampun 
beribu-ribu ampun jua. 

Tun Abdul Razak bin Hussein kelihatan sedang melawat Kilang Syarikat KTMA Sdn Berhad, 
di Kajang, Selangor pada lOhb Jun, 1972. 

(Gambar Jabatan Penerangan Malaysia) 


